Коми Республикаын крестьянин-фермер овмӧсъяслы субсидияяс кутасны сетны торкӧмъястӧг

Та йылысь дінмуса Веськӧдлан котырлӧн Веськӧдлысьӧс вежысь Константин Ромаданов юӧртіс Коми Республикаса Юралысьлы крестьянин-фермер удж нуӧдӧм вылӧ субсидияяс мынтан мытшӧдлы сиӧм удж серти аддзысьлігӧн.

«Воӧм юӧръяс серти, талун фермеръяслы канмусянь отсӧг сетӧмын эмӧсь гӧгӧрвотӧмторъяс. Унаӧн фермеръяс пиысь кутісны лача ассьыныс удж нуӧдӧм вылӧ босьтны канмусянь субсидияяс да чайтісны, мый налы бӧр бергӧдасны сьӧмсӧ. И та вӧсна видзисны уна сьӧм овмӧс сӧвмӧдӧм вылӧ. Мукӧдыс босьтісны вель ыджыд кредитъяс. Оз кӧ ас кадӧ сетны субсидияяссӧ, то фермеръяс оз вермыны водзӧ зумыда уджавны. Оз позь, мед татшӧмторйыс лоис», - пасйис Вячеслав Гайзер. 

«Талун став юалӧмыс, мый йитчӧма 2014 воын крестьянин-фермер овмӧсъяслы кредитъясысь уджйӧз бӧр бергӧдӧмкӧд, решитӧма. Субсидияяс серти ӧнія серпас бӧрся видзӧдам. 2015 вося тӧвшӧр да урасьӧм тӧлысьясысь лӧсялана вуджӧдӧмъяссӧ вӧчӧма. Рака тӧлысьысь канмусянь отсӧг сетӧм вылӧ сьӧмсӧ мынтасны матысса кадӧ. Колян во пом серти дінмуса сьӧмкуд олӧмӧ пӧртӧм кузя техническӧй сьӧкыдлунъяссӧ бырӧдӧма, республика план серти збыльмӧдӧ субсидияяс мынтӧм кузя кӧсйысьӧмъяссӧ», - юӧртіс К.Ромаданов. 

«Миян фермеръяслы отсӧг сетӧмыс — тайӧ урчитӧм медтӧдчанаторъяс пиысь ӧти. Сійӧс вынсьӧдӧма Коми Республика сӧвмӧдан уджтасӧн. Миянлы зэв ёна колӧны крестьянин-фермер овмӧсъяс — тайӧ ышӧдӧ сиктын олысьяссӧ уджавны да пуктӧ зэв тӧдчана пай миян республикаӧс сёян-юанӧн могмӧдӧмын. Кора тіянӧс аслыныд видзӧдны тайӧ ситуация бӧрся», - тшӧктіс Коми Республикаса Юралысь. 

